
ЎЗБЕКИСТОН РЕСПУБЛИКАСИ НОМИДАН

Ҳ У К М

2022 йил 14 март куни, жиноят ишлари бўйича Олмазор туман судининг очиқ сайёр суд мажлиси Олмазор туманидаги Гулсарой маҳалла фуқаролар йиғини биносида бўлиб, раислик қилувчи З.Бобонов, судья ёрдамчиси Ш.Жалилов, тарафлардан давлат айбловчиси Олмазор туман прокурорининг катта ёрдамчиси А.Солиҳов, судланувчи А.Сафаров ва унинг адвокати Р.Исмаиловнинг иштирокида, Сафаров Акмал Даврановичга оид 
1-1008-2201/194 сонли жиноят иши кўриб чиқилди.

Сафаров Акмал Давронович (Safarov Akmal Davronovich), 1980 йил 10 сентябрда Тошкент шаҳрида туғилган, ўзбек, Ўзбекистон фуқароси, бўйдоқ, маълумоти ўрта-махсус, Олмазор туманидаги “Кровн” МЧЖга қарашли савдо дўконида сотувчи, муқаддам: 

1) жиноят ишлари бўйича Шайхонтоҳур туман судининг 2013 йил 14 августдаги ҳукмига кўра ЖК 270-моддаси-нинг 1-қисми, 25,273-моддасининг 5-қисми билан ЖКнинг 57,59-моддаларига асосан 8 йил муддатга озодликдан маҳрум қилиниб, жиноят ишлари бўйича Олмалиқ шаҳар судининг 2015 йил 20 июлдаги ажримига кўра ЖКнинг 
74-моддасига асосан жазонинг ўталмай қолган 2 йил 
9 ойи, шу муддатга аҳлоқ тузатиш ишлари жазосига алмаштирилган;

2) жиноят ишлари бўйича Шайхонтоҳур туман судининг 2017 йил 7 июлдаги ҳукмига кўра ЖК 226-моддасининг 
1-қисми билан 1 йил озодликни чеклаш жазоси тайинланиб, шу суднинг 2017 йил 22 ноябрдаги ажримига кўра ЖКнинг 481-моддасига асосан жазонинг ўталмай қолган 8 ой 11 куни, шу муддатга озодликдан маҳрум қилиш жазосига алмаштирилган, жиноят ишлари бўйича Зарафшон шаҳар судининг 2018 йил 23 апрелдаги ажримига кўра ЖКнинг 73-моддасига асосан жазонинг ўталмай қолган 3 ой 9 кунидан муддатидан илгари шартли озод қилинган;

3) жиноят ишлари бўйича Шайхонтоҳур туман судининг 2018 йил 19 сентябрдаги ҳукмига кўра ЖК 226-моддаси-нинг 1-қисми билан ЖКнинг 60-моддасига асосан 3 ой 
15 кун озодликдан маҳрум қилиш жазоси тайинланиб, жиноят ишлари бўйича Чирчиқ шаҳар судининг 2018 йил 7 декабрдаги ажримига кўра ЖКнинг 73-моддасига асосан жазонинг ўталмай қолган 27 кундан муддатидан илгари шартли озод қилинган;

4) жиноят ишлари бўйича Шайхонтоҳур туман судининг 2019 йил 11 ноябрдаги ҳукмига кўра ЖК 226-моддасининг 1-қисми билан базавий ҳисоблаш миқдорининг беш баравари миқдорида 1.115.000 сўм жарима жазосига;

5) жиноят ишлари бўйича Шайхонтоҳур туман судининг 2020 йил 24 декабрдаги ҳукмига кўра ЖК 226-моддаси-нинг 1-қисми билан базавий хисоблаш миқдорининг ўн баравари миқдорида 2.230.000 сўм жарима жазосига судланган, жарима тўлиқ тўланган, Олмазор тумани, Қорақамиш 1/4 даҳаси, 28-уй, 33-хонадонда яшайди, муносиб ҳулқ-атворда бўлиш ҳақида тилхат эҳтиёт чораси қўлланилган, 

Ўзбекистон Республикаси ЖК 226-моддасининг 1-қисми билан айбланган.

Суд, судланувчининг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни
А  н  и  қ  л  а  д  и:

Судда аниқланишича, А.Сафаров муқаддам бир неча марта судлангани учун, жиноят ишлари бўйича Олмазор туман судининг 2021 йил 
2 сентябрдаги қарорига кўра, устидан 6 ой муддатга маъмурий назорат ўрнатилиб, спиртли ичимлик ичиш мақсадида кафе-бар, ресторан, чойхона ва ошхоналарда бўлмаслик, Тошкент шаҳар ҳудудидан ИИБ раҳбариятининг рухсатисиз чиқиб кетмаслик, ҳар куни кеч соат 23:00 дан эрталабки соат 
06:00 га қадар яшаш жойидан чиқмаслик, ҳар ойнинг 25 санасида устидан маъмурий назорат олиб бораётган ИИБдан рўйхатдан ўтиб туриш мажбуриятлари юклатилган бўлса-да, маъмурий назорат қоидаларини бузгани ва содир этган ҳуқуқбузарлиги учун Олмазор туман судининг 
2021 йил 29 ноябрдаги қарорига кўра Ўзбекистон Республикаси МЖтКнинг 206-моддаси билан 270.000 сўм маъмурий жарима жазосига тортилган бўлишига қарамай, 2021 йил 25 декабрь куни Олмазор туман ИИО ФМБга рўйхатдан ўтиш учун бормасдан, маъмурий назорат қоидаларини бузган.

Судланувчи А.Сафаров суд мажлисида айбига тўлиқ иқрор эканини билдириб, муқаддам бир неча марта судлангани учун жиноят ишлари бўйича Олмазор туман судининг 2021 йил 22 сентябрдаги қарорига асосан устидан 
6 ой муддатга маъмурий назорат ўрнатилгани, маъмурий назорат қоидаларига кўра ҳар ойнинг 25 санасида Олмазор туман ИИО ФМБдан рўйхатдан ўтиб туриши лозимлиги, аммо маъмурий назорат қоидаларини бузганлиги учун жиноят ишлари бўйича Олмазор судининг 2021 йил 
29 ноябрдаги қарорига кўра Ўзбекистон Республикаси МЖтКнинг 
206-моддаси билан маъмурий жавобгарликка тортилгани, бундан ташқари, 2021 йил 25 декабрь куни Олмазор тумани ИИО ФМБдан рўйхатдан ўтиш учун бориши шарт бўлса-да, янги йил байрамига тайёргарлик кўриш, бозорлик қилиш билан овора бўлиб, ёдидан чиқиб кетгани учун рўйхатдан ўтишга бормагани, қилмишидан чин кўнгилдан пушаймонда эканини билдириб, суддан озодликдан маҳрум қилиш билан боғлиқ бўлмаган жазо тайинлашни  сўради.

Суд, А.Сафаровнинг маъмурий назорат қоидаларини бузганликдаги айби, ўзининг судда айбига тўлиқ иқрорлик ва чин кўнгилдан пушаймонлик билдириб берган кўрсатувидан ташқари, судда тўпланган қуйидаги далиллар, яъни:

гувоҳ Ғ.Мирсалиховнинг дастлабки тергов жараёнида берган ва судда ўқиб эшиттирилган, Олмазор туман ИИО ФМБга қарашли ички ишлар бўлимида ҳуқуқбузарликларни олдини олиш профилактика инспектори бўлиб ишлаши, муқаддам судланган ва маьмурий назоратга олинган фуқаро А.Сафаров илгари маъмурий назорат қоидаларини бузгани учун жиноят ишлари бўйича Олмазор тумани судининг 2021 йил 29 ноябрдаги қарорига кўра Ўзбекистон Республикаси МЖтКнинг 206-моддаси билан маъмурий жавобгарликка тортилган бўлса-да, ўзига тегишли хулоса чиқармасдан, 
2021 йил 25 декабрь куни яна рўйхатдан ўтишга келмагани, А.Сафаровга суд томонидан маьмурий назорат ўрнатилган пайтнинг ўзидаёқ маьмурий назорат қоидаларининг талаблари тушунтирилгани, маьмурий жавобгарликка тортилгандан сўнг такроран маъмурий назорат қоидаларини бузган тақдирда жиноий жавобгарлик келиб чиқиши тушунтирилгани ҳақидаги кўрсатувлари, шунингдек маъмурий назорат ўрнатиш ҳақидаги қарор, маъмурий назорат қоидаларини бажариш юзасидан огоҳлантириш, маъмурий қарор, далолатнома ҳамда жиноят ишида тўпланган бошқа далиллар билан исботланган деб ҳисоблайди.

Дастлабки тергов органи томонидан А.Сафаровнинг жиноий ҳаракати Ўзбекистон Республикаси ЖК 226-моддасининг 1-қисми билан тўғри квалификация қилинган.

Суд, судланувчи А.Сафаровга жазо тайинлаш масаласини муҳокама қилиб, унинг айбига тўлиқ иқрорлиги ва қилмишидан чин кўнгилдан пушаймонлигини жазони енгиллаштирувчи ҳолатлар деб, муқаддам судланган шахс бўлгани ҳолда, ўзига тегишли хулоса чиқармасдан, яна қасддан янги жиноят содир этганини жазони оғирлаштирувчи ҳолатлар деб ҳисоблаб, содир этилган жиноятнинг ижтимоий хавфлилик даражасини ҳамда унинг оилавий шароитини инобатга олиб, унга нисбатан қонун санкциясида назарда тутилган жарима жазосини тайинлашни лозим топади.

Ўзбекистон Республикаси ЖПК 454-457, 460, 463, 465-468, 471-473-моддаларига амал қилиб, суд

Ҳ У К М   Қ И Л А Д И :  
Сафаров Акмал Давранович (Safarov Akmal Davranovich) Ўзбекистон Республикаси ЖК 226-моддасининг 1-қисмида назарда тутилган жиноятни содир қилганликда айбли деб топилсин ва унга шу модда билан базавий ҳисоблаш миқдорининг йигирма баравари миқдорида 5.400.000 сўм жарима жазоси тайинлансин.

А.Сафаровга нисбатан қўлланилган муносиб ҳулқ-атворда бўлиш ҳақида тилхат эҳтиёт чораси ҳукм қонуний кучга киргач бекор қилинсин.

Ҳукмдан норози томонлар ҳукм эълон қилинган кундан, судланувчи эса ҳукм нусхасини олган кундан бошлаб йигирма сутка ичида шу суд орқали Тошкент шаҳар судининг жиноят ишлари бўйича судлов ҳайъатига апелляция тартибида шикоят ва протест келтиришга ҳақлидирлар.

